Otsailak 4

SANTA AGEDA, “Santa eskea”

Otsailaren 5ean Santa Ageda (edo Agata), birjina eta martiriaren oroipena ospatu ohi du eliz elkarteak. 
Dezio enperadore erromatarrak inperio osoan kristauak eraso eta pertsegitzeko agindu zuen III. mendean. Egoera oso latz eta ikaragarria ekarri zion agindu horrek kristau-elkarteari. Kristau askok uko egin zion fedeari, eta apostatatu egin zuten. 
Hala ere, beste askok, atxilotuak eta ankerki oinazetuak izan arren, tinko eutsi zion bere kristau-izateari eta kemen handiz aitortu zuen Kristorekiko sinesmena agintarien aurrean. Hauetakoa izan zen Ageda (Agata) gaztea. Euskal Herrian Agate Deuna, Deun Agate ere deitzen zaio, batez ere haren omenez taldeek kantatu ohi dituzten kopletan.

Siziliako Catanian jaioa zen 231an, eta 251. urte inguruan hil zuten. Legendak dioenez, inongo gizonekin ezkondu baino, nahiago izan zuen bere burua Jesu Kristori eskaintzea. Horretako, birjina izatea erabaki zuen. Kontsul erromatar batek emaztetzat hartu nahi izan zuen, eta Agatak ezetza eman ziolako, torturatu eta bularrak moztu zizkioten. Oinazetan zegoela, San Pedro agertu omen zitzaion, kemena emanez. Martirio horrek emakumeen erresistentziaren, emakumeen kemenaren eta babesaren sinbolo bihurtu zuen Santa Ageda. Garai hartako martirien artean, emakume ugari aipatzen dute, baita neskatxa gaztetxoak ere, bere kristau-fedea kemen handiz aitortzera agintarien aurrera joana eta horregatik, oinaze latzez martirizaturik, erahila.
VI. mendeaz gero zabaldu zen Santa Agatarekiko debozioa kristauen artean. Italiako Milan, Erroma eta Ravena hirietan otsailaren 5an hasi ziren haren omenezko eguna ospatzen. Eragin handia izan zuen debozio hau sortzeko, Catanian, Santa Agataren sorterrian, gertatu zena: haren heriotzaren lehenengo urteurrenean, 252ean, Etna sumendiaren labak ez zion kalterik egin Catania hiriari. Gerora, kristau herrietan zabaldu zen Santa Agedarekiko debozioa.
Euskal Herrian ez ezik, beste herri askotan ere jai bereziak antolatu ohi dituzte Santa Agedaren oroimenean. Euskal Herrian herri ospakizunik ezagunena “santa eskea” deritzana da. Otsailaren 4tik 5erako gauean, kantari-taldeak ibili ohi dira baserriz baserri, etxez etxe, kalez kale, Santa Ageda koplak kantari. Ahal denean, bertsolari bat eraman ohi dute berekin, baserri bakoitzean etxekoei koplak kanta diezazkien, taldeak errepika abestuz erantzuten duela:
Oles ta oles, ongi etorri, 

gabon Jainkuak diela, 

legearekin kunpli dezagun 

Santa Ageda bezpera.

Taldekideek makila bana eraman ohi dute eskuetan eta, errepika abestu bitartean, lurra jo ohi dute makila. Diotenez, negu hotzean “lo” egon den lurra esnatzeko eta landarea ernetzen hasteko jotzen dute lurra, Udaberriari dei eginez. Santa Ageda otsailaren 5ean izateak ahalbideratu zuen, nonbait, santuaren jaia eta lurraren emankortasuna eskatzeko ohitura lotzea.

Lurrari egindako deia saritu egiten da, etxe bakoitzean taldeari puskak, hau da, jan-gaiak emanez: intxaurrak, gaztainak, txerrikia, eta abar. Gauza bera egin ohi da beste eske batzuetan ere: San Nikolas egunean edota Gabon edo Olentzero-egun ilunabarrean, Olentzeroren irudia bizkarrean dutela kantari ibili ohi diren taldeak Eguberri-jaiaren iragarle, Jesusen jaiotzaren mezulari, baitira. Biharamunean izango den jaia iragartzeko eginkizuna betetzen dute horrela koplariek; eta horrek saria merezi du. 
Hona Euskal Herrian ezagunenetakoak diren bertso batzuk:
Zorion, etxe hontako denoi!
Oles egitera gatoz,
aterik ate ohitura zaharra
aurten berritzeko asmoz.
Ez gaude oso aberats diruz,
ezta ere oinetakoz
baina eztarriz sano gabiltza,
ta kanta nahi degu gogoz.

Santa Ageda bezpera degu
Euskal Herriko eguna,
etxe guztiak kantuz pozteko
aukeratu deguna.
Santa hau gaur hartu degu
gure bideko laguna,
haren laguntzaz bete gentzake
egun hontako jarduna.

Siziliako ugarte ederrak
emana digu lorea.
Han jaio baitzan gure Ageda,
zorioneko gaztea.
Txikitatikan gogoz hartu zun
Jesu Kristoren legea,
maitasun honek ekarri zion
bihotzeko poz betea.

Alperrik gizon gaiztoak zuten
oinazez erdi hilik utzi.
Jesu Kristoren maitasun hartan
ez zun nahi inolaz etsi.
Otoi gozotan gogoa isuriz
mundu hontatik ihesi,
zeruetako zori ederra
betiko zun irabazi.
